	
	


Дәреснең темасы: “Фигыльләрнең заман белән төрләнүе, хәзерге заман хикәя фигыль”
(3 сыйныф)

I Дәреснең максатлары:

1) Коммуникатив максат: төрле заманда килгән фигыльләр кулланып җөмләләр төзү, табышмаклар чишү, уен уйнау барышында аралашу;

2) Фәнни максат: фигыльләрнең заман белән төрләнүе, хәзерге заман хикәя фигыль турында теоретик мәгълүмат туплау;

3) Тәрбияви максат: туган телгә хөрмәт уяту.
II Дәреснең принциплары:

1) дидактик принциплар: фәннилек, эзлеклелек, системалылык, теория белән практиканың бәйләнеше, аңлаешлылык;

2) лингвистик принциплар: функциональ;

3) гомумметодик принциплар: коммуникатив.

     4) хосусый методик принциплар: теория белән сөйләм практикасы берлеге, чагыштырма принцип.

III Укыту ысуллары: аңлату-күрсәтү, өлешчә эзләнү

IV Укыту алымнары: тактада бирелгән мисаллар белән эшләү, күнегү эшләү, карточкалар буенча җөмләләр төзү, табышмаклар чишү, темага карата фикер алышу, уен уйнау.
V Дәреснең төре: катнаш.
VI Җиһазлау: табышмаклар, фигыльләр язылган карточкалар.
VII Кулланылган әдәбият: Харисов Ф.Ф. Татар теле: Дүртъеллык башлангыч рус мәкт. 3 нче с-фында укучы татар балалары өчен д-лек / Ф.Ф. Харисов, Ф.М. Хисамова. Ч.М. Харисова. – Казан: Мәгариф, 2003. – 150б.
Дәрес планы

I. Башлам өлеше                                                                          (1 мин.)
II. Актуальләштерү                                                                     (6 мин.)
1. Яңа теманы үткән дәрес темасы белән бәйләү;

2. Өй эшен тикшерү.
III. Яңа материалны аңлату                                                    (14 мин.)
1. фигыльләрнең заман белән төрләнүе турында теоретик мәгълүмат бирү;

2. Тактадагы схема белән эш; хәзерге заман хикәя фигыль турында мәгълүмат бирү, кагыйдә уку;

3. “Сүз – җөмлә” уенын уйнау.
IV. Белем һәм күнекмәләрне ныгыту                                   (19 мин.)

1. 217 нче күнегү, 102 бит (телдән);

2. “Табышмак чишү” уены (язма);
V. Өй эше бирү                                                                             (2 мин.)

1. 218 нче күнегү, 103 нче бит (язма)
VI. Дәрескә йомгак                                                                      (3 мин.)

1. Сорау – җавап формасында.

Дәреснең барышы

I. Башлам өлеше

1. Укытучы: Исәнмесез, укучылар. Сезне күрүемә шатмын. Утырыгыз. Кәефләрегез әйбәтме?

II. Актуальләштерү

1. Укытучы: укучылар, үзган дәрестә без сезнең белән фигыль турында сөйләшә башлаган идек. Ягез, әйтеп карагыз әле миңа фигыль нәрсәне белдерә?

Укучы: фигыль предметның эшен, хәрәкәтен белдерә һәм нишли? Нишләде? Нишлиячәк сорауларына җавап бирә.

2. Укытучы: укучылар, барыгыз да килешәсезме Ләйсән белән? 
3. Укытучы: Фигыльнең нинди формалары була?

Укучы: фигыльләр барлык һәм юклык формасында киләләр. Юклык формасында –ма, -мә; -мый, -ми кушымчалары ялгана.
4. Укытучы: әйе, бик дөрес, Илвинә. Сезгә өй эшенә 215нче күнегү бирелгән иде. Әйдәгез, тикшереп алыйк әле. 

Укучы: (укый) юклык формасында килгән фигыльләр: аума, булмасын, кирәкми.

5. Укытучы: барыгызда да шулаймы? Дөрес. 
III. Яңа материалны аңлату  

1. Укытучы: укучылар, бүген без сезнең белән фигыльләрнең заман белән төрләнешен өйрәнәчәкбез. Фигыль эшне, хәрәкәтне, процессны белдерә дип, сез миңа әле генә үзегез дә әйттегез. Шулай ук фигыль эшнең үтәлү вакытын да белдерә. (Глагол обозначает отношение времени действия к моменту речи).
 (Тактада схема) Татар телендә фигыль өч заманда килә ала: хәзерге заман, үткән заман һәм киләчәк заман. (рус телендә: настоящее, прошедшее, будущее время). Мәсәлән: мин татар теле дәресендә утырам – хәзерге заман. Кичә мин татар теле дәресендә утырдым – үткән заман. Иртәгә мин татар теле дәресендә утырачакмын – киләчәк заман. Әйдәгез, үзегез берәр мисал китереп карагыз әле.
Укучы: мин кибеткә барам.

Укучы: мин ялларда чаңгыда шудым.

Укучы: мин иртәгә дәү әнигә кунакка барачакмын.

2. Укытучы: яхшы, укучылар. Әйдәгез, 102нче биттәге кагыйдәне укып чыгыйк.

Укучы: (кагыйдә укый).

3. Укытучы: Эш, хәл, хәрәкәтнең булу-булмавын хикәяләү, хәбәр итү (повествование) рәвешендә белдергән фигыль – хикәя фигыль дип атала. Ул заман белән төрләнә. Без бүген хәзерге заман хикәя фигыльне  өйрәнербез. Тактага игътибар итегез әле. Хәзерге заман хикәя фигыль нишли? соравына җавап бирә. Ул сүзләргә -а, -ә; -ый, -и кушымчалары ялганып ясала. Мисал: кил-ә, яс-ый, бар-а, эшл-и.
Укучылар, үзегез мисаллар китереп карагыз әле.

Укучы: укый.

Укучы: булыша.

Укучы: сорый.

Укучы: китә.

4. Укытучы: ярый, бик әйбәт. Ә хәзер без сезнең белән “Сүз – җөмлә” уенын уйнап алырбыз. Мин сезгә карточкалардан фигыльләр әйтәм, ә сез шул фигыльне кулланып өч җөмлә төзергә тиеш буласыз. Җөмләләр хәзерге заманда, үткән заманда һәм киләчәк заманда булырга тиешләр. (Вы должны будете составить три предложения используя глаголы, которые я вам буду говорить. Предложения должны быть в настоящем, прошедшем и будущем временах.) Дөрес һәм матур җөмлә төзүчегә йолдызчык бирәчәкмен һәм дәрес ахырында билгеләр куячакмын. Бирем барыгызга да аңлашылдымы?
5. Укытучы: башладык. Биергә, чаңгыда йөрергә, очарга, җырларга һ.б.

Укучы: минем сеңлем матур бии; без кичә бәйрәмдә биедек; икенче елга мин ансамбльдә бииячәкмен.
Укучы: минем дустым чаңгыда оста йөри; кичә без дәрестә чаңгыда йөрдек; иртәгә гаиләбез белән чаңгыда йөриячәкбез.
Укучы: кыр казлары җылы якка очалар; кичә безнең йорт өстеннән вертолет очты; мин үскәч самолетта очачакмын.

Укучы: минем әнием матур җырлый; кичә без дәрестә җырладык; иртәгә җыр дәресендә җырларбыз.

IV. Белем һәм күнекмәләрне ныгыту                                   

1. Укытучы: яхшы, укучылар. Хәзер дәреслекнең 102нче битен ачыгыз, 217нче күнегүне телдән эшлибез. Әйдә, Камилә, биремне укы эле.
Укучы: Рәсемнәргә кара. Аларда нәрсә сурәтләнгән? Кешеләр нишли? 

2. Укытучы: барыгызга да аңлашылдымы? Җөмләләрне тактага чыгып язабыз. Кем беренче эшләп бетерә, шул кешегә йолдызчык бирелә. Эшли башладык. 

Укучы: әни аш пешерә.

Укучы: малай (Руслан) өй җыештыра.

Укучы: кыз (Алинә) гөлләргә су сибә. Һ.б.

3. Укытучы: бик әйбәт, укучылар. Ә хәзер бмин сезгә табышмаклар таратам. Ләкин кайбер хикәя фигыль кушымчаларының авазлары төшеп калган. Сезгә табышмакларны дөрес итеп күчереп язарга һәм җавапларын табарга кирәк булачак. Бирем аңлашылган булса, эшли башладык.
Укучы: Энәле бүрек бар...,

             Табалсаң, табып кар... . (керпе)

Укучы: Йомры, йомшак, сары йомгак

             Йөгереп йөр... чирәмдә. (чеби)

Укучы: Аяксыз-кулсыз капка ач...,

             Ач... да капка артына кач... . (җил)

Укучы: Кулдан кулга йөр... ул,

             Бөтен телдә сөйл... ул,

             Белмәгәне юк аның,

             Көзгесе ул дөньяның. (китап)

Укучы: Син туктасан, тукт..., син барсан, бар... . 

              Ул нэрсэ? Уйлап кар... . (шәүлә)

Укучы: Керләр өстеннән үт...,

             Шуннан... эше дә бет... . (үтүк)

Укучы: Бик күп телләрне белсә дә,

             Сөйләшм... бер телдә дә.

             Өйрәним, дисәң, өйрәт...,

              Карышм... беркемгә дә. (китап)

V. Өй эше бирү                                                                             
1. Укытучы: бик әйбәт, балалар. Ә хәзер көндәлекләрегезне ачыгыз һәм өй эшен язып куегыз. Өйгә эш: 103нче биттәге 218нче күнегү, язмача. Биремне укып чыгыгыз. 
2. Укытучы: барысы да аңлашыламы?

VI. Дәрескә йомгак                                                                      

1. Укытучы: укучылар, без бүген сезнең белән нәрсәне өйрәндек? 

Укучы: фигыльнең заман белән төрләнүен өйрәндек.

2. Укытучы: татар телендә ничә заман бар?

Укучы: татар теллендә өч заман бар: хәзерге заман, үткән заман, киләчәк заман.

3. Укытучы: хикия фигыльнең хәзерге заман кушымчаларын кем әйтеп бирә?
Укучы: хәзерге заман хикәя фигыль кушымчалары: -а / -ә, -ый / -и. 

4. Укытучы: ярый, укучылар, теманы аңлагансыз икән. Дәрестә актив катнашып утырган һәм иң күп йолдызчыклар җыйган укучыларга “5”ле, калганнарга “4”ле билгесе куям. Дәрес бетте, укучылар. Чыгарга мөмкин.

